
IKASLE ETORKINAK

xxxx

BANAKAKO ESKU-HARTZE PLANA

1. IKASLEAREN DATU PERTSONALAK:

1. abizena: xxx

2. abizena: xxx

Izena: xxx

Adina: 6 urte. 
Jaioteguna: 1999/06/17

ESKOLATZEA

Etapa: LH

Zikloa: 1
Maila: 1

2. BANAKAKO ESKU-HARTZE PLANA EGITEN PARTE HARTU DUTEN PROFESIONALAK:

· Tutorea: xxx 

· Hizkuntza indartzeko irakaslea: Ane Illunbe

· Orientatzailea: xxx

3. IKASLEAK GAUR EGUN DUEN GAITASUN MAILA, CURRICULUM ARLO/GAI/ MODULUEN ARABERA.

Ikaslearen hasierako ebaluazioa egiteko ezinbestekoa iruditu zaigu honako alderdiei erreparatzea: 

a. FAMILIAKO HIZKUNTZAN DUEN GAITASUNA.

xxx-k errumaniera du ama hizkuntza eta gurasoengandik eta itzultzailearengandik jasotako informazioaren arabera, badirudi, berau modu egokian erabiltzen duela, hau ahozko erabilerara mugatzen bada ere. 

Aipagarria da, bestalde, xx-k gaztelera apur bat ere jasoa zuela ikastolara heldu aurretik eta orain artean, horretaz baliatu izan dela irakasle eta ikasleekin komunikatzeko orduan. 

b. ESKOLAKO HIZKUNTZETAN DUEN GAITASUNA: EUSKARA / GAZTELANIA.

Laskorain Ikastolako hizkuntza nagusia euskara da, ikasleek ingelera eta gaztelaniako eskolak jasotzen badituzte ere.  Kasu honetan, ikaslea lehenengo mailan dagoenez, euskara eta ingelera dira eskolan irakasten zaizkion hizkuntzak eta, ondorioz, adin honetako haurrek ingelesean duten maila minimoa izanik, are gehiago ikasle honen kasuan, atal honetan ikasleak euskaraz duen gaitasuna baloratuko dugu. 

xxx-k ikasturtea hasterakoan izan zuen euskararekin lehen harremana, ikasturtea hasi baino egun gutxi batzuk lehenago iritsi baitzen Euskal Herrira. Gauzak horrela, xxx euskara hutsetik ikasten hasi dela esan genezake. 


Hala ere, dagoeneko hasi da oinarrizko hiztegia eta egiturak bereganatzen. Irakasle nahiz ikasleek esaten dizkioten esaldi eta hitzak errepikatzen ditu eta euskara ikasteko gogoa adierazten du. Oso neska bizia da eta komunikazioa lortzeko estrategia ezberdinak erabiltzeko gaitasun deigarria du.

Irakurketa-idazketari dagokionez,  xxx prozesuaren hasiera hasieran dago oraindik ere. Bokalak identifikatzen hasi berri da, sarritan, hauek identifikatzeko arazoak izaten baditu ere. Kontsonanteei dagokienez,  hauetariko batzuk ezagunak egiten bazaizkio ere ez da hauek identifikatzeko gauza.

c. MATEMATIKETAKO GAITASUNA.

Ikaslearen matematikako gaitasuna nahiko mugatua da. Zifra kopuruarekin erlazionatzeko  zailtasunak ditu, 1etik 10ra bitarteko zenbakiak dagoeneko nahiko ondo menperatzen baditu ere. Ikaslea gai da zenbakiak 20 bitarte kontatzeko.  

d. IKASLEAREN PORTAERA BESTE ESPARRU BATZUETAN.

Ikaslearen sozializazioari dagokionez, esan dezakegu, pixkanaka irakasleen egitekoetara moldatzen ari dela eta dagoeneko inolako arazorik gabe ibiltzen dela ikastetxean zehar. Jatorrizko hizkuntza eta kultura naturaltasunez aipatzen ditu eta harreman egokiak ditu gelakideekin eta baita irakasleekin ere. 

4. IKASLEAREN HEZKUNTZA BEHARRAK

xxx-k une honetan duen hezkuntza premia berezi nagusiena euskararen ezezagutzak eragindakoa da. Ikasleak ez du ikastolako hizkuntza ezagutzen eta, ondorioz, gelan lantzen diren edukiak bereganatzeko zailtasun nabarmenak ditu.

Aipagarria da, bestalde, xxx-k alfabetoko hizki gutxi batzuk baino ez dituela ezagutzen eta, ondorioz, lehen hezkuntzako lehenengo mailan hain garrantzitsua den irakurketa-idazketa prozesua jasotzeko lanak izango dituela. 

Hau dela eta, esan dezakegu, xxx-k une honetan dituen hezkuntza premia bereziak hizkuntzarekin erlazionaturik daudela.

Hizkuntza kontuak alde batera utzita, azpimarragarria da, bestalde,  xxx-k ez duela idazten hasteko beharrezkoa den motrizitate fina garatua eta hori ere traba izan daitekeela 1. maila honetarako proposatzen diren helburuak bete ahal izateko. Arlo hau ere landu beharko dugu, beraz,  horretarako espreski prestatutako jardueren bitartez. 

5. BANAKAKO ESKU-HARTZE PLANA

Eusko Jaurlaritzak argitaratutako “Ikasle etorkinentzat Harrera-Plana egiteko orientabideak” liburuan banakako esku-hartze planari buruz esaten denarekin bat eginez, esan dezakegu, ikasle etorkinek, printzipioz, hezkuntza premia berezirik ez badute ere, eskolako hizkuntzak barneratzen lagunduko dien esku-hartze programa behar dutela, taldean murgiltzen lagundu eta ikasketa prozesua bideratzen lagunduko diena.

Gauzak horrela, hona hemen irakasle tutoreak, orientatzaile eta hizkuntza indartzeko irakaslearekin batera, aipatu ikaslearen hasierako ebaluazioa kontuan harturik osatutako banakako esku-hartze plana.

5.1. BANAKAKO ESKU-HARTZE PLANAREN HELBURUAK:

Ikaslearen hezkuntza beharrak zeintzuk diren ikusita, honakoak dira abian jarriko ditugun ekimenen bitartez lortu nahi ditugun helburuak:

· Euskararen ikaskuntzari dagokionez:

Hizkuntza berriaren jabekuntza prozesuan lau urrats bereiztu ohi dituzte adituek. Lehena, lehen beharretarako hizkuntza jasotzean datza eta, hortaz, xxx urrats honetan aurkitzen dela esan dezakegu. Ikaslea mezua ulertzen saiatzen da, bere ulermena hizkuntza zati batzuetara mugatzen bada ere. Bere erantzunak, berriz, ez ahozkoak, hitz bakarrekoak edota esaldi sinpleak izaten dira. 

Gauzak horrela, honakoak dira aurreikusitako helburuak:

ULERMENA:

· Eskolako hizkuntzak bereiztu: euskara, gaztelania, ingelesa.

· Begi bidezko laguntza duten instrukzio eta agindu sinpleei jarraitu.

· Galdera erraza, sinple eta motzei laburki erantzun.

· Mezu motz eta argien ideia nagusia antzeman.

· Istorio, kanta edo olerki sinple, motz eta errazak jarraitu.

· Gelako errutinak jarraitu.

· Keinu, agur eta kortesiazko esaldiei erantzun.

MINTZAMENA:

· Norbere burua aurkeztu.

· Besteak aurkeztu.

· Ezagunak diren izenak, gauzak eta ekintzak identifikatu.

· Kortesiazko esaldiak erabili: agurrak, baimena eskatu, eskerrak eman…

IRAKURMENA:

· Alfabeto idatzia ezagutu (bokalak eta m/k/t).

· Ahozko eta idatzizko hizkuntzen arteko erlazioa ulertu.

IDAZMENA:

· Motrizitate fina landu.

· Idazteko beharrezko diren esku trebetasunak estimulatu.

· Grafema eta fomena erlazionatu.

· Haren izena idatzi.

· Hizkuntza idatziarekiko interesa azaldu.

· Arlo instrumental ezberdinei dagokienez:

· Musika, soinketa, ingelera eta plastika: Ikasgai hauetan guztietan  xxx- ri 1. mailako ikasleei eskatzen zaizkien helburu berberak eskatuko zaizkio, printzipioz, ez baitirudi hauetan arazorik izango duenik. Hala ere, euskara ikasgai hauetako edukiak bereganatzeko traba izan daitekeela argi dugu eta, ondorioz, irakasleok ikasleak edukiak behar bezala jaso ditzan estrategia ezberdinak erabili beharko ditugu. Honakoak, esate baterako: azalpenak irudiz lagundu, hizkuntza maila egokitu, itzultzaileaz baliatu, errumanierako hiztegiaz baliatu, etab.

· Matematika: Ikasleak oraindik ere 1-20 rako zenbakiak identifikatzeko dituen arazoak ikusita, honakoak izango dira hiruhilabete honetarako helburuak:

· Zenbakiak 30 arte identifikatu.

· Zenbakiak kopuruarekin erlazionatu.

· Eragiketa matematiko errazak burutu, emaitza handiena 10 izanik.

· Problema errazak ebatzi.

· Ingurunea: aipagarria da, arlo honi dagokionez, ikastolan ingurunea eta euskara biak batera modu globalizatuan lantzea ahalbidetzen duen Txanela proiektua erabiltzen dugula eta, hortaz, xxx-ri bere gelakideei eskatuko zaizkien inguruneko zenbait kontzeptu menperatzea eskatuko bazaio ere, euskararen ez ezagutza dela eta egokitzapen batzuen beharra izango duela; unitateko hizkuntza maila bere mailara egokitzea, azalpenak  errumanieraz jasotzea, helburuak egokitzea, etab.

Honakoak dira, 1. ebaluaketa honetan xxx-k ingurunean landuko dituen helburuak:

· Txanelako pertsonai nagusienak ezagutu.

· Ordutegi eta egutegi kontzeptuak bereganatu.

· Gelakideen izenak ezagutu.

· Norbere burua aurkeztu (izena, adina, etab.).

· Elkarbizitzarako zuzenak diren portaerak identifikatu.

· Dinosaurioak identifikatu eta hauen ezaugarri nagusienak barneratu: nolakoak ziren, zer jaten zuten, etab.

· Arlo sozial eta pertsonalari dagokionez:

Jakin badakigu, haur etorkinek golpe psikologiko latza jasotzen dutela ikastetxe berrira heltzean, guztiz arrotza zaien testuinguru bati aurre egin beharrean aurkitzen baitira (hizkuntza berria, balore sistema ezberdina, ohitura ezberdinak, e.a.). Hori dela eta, komeni da ikasle hauen arlo soziala eta pertsonala dela eta helburu batzuk ezartzea, ikasle berriaren eta gainerakoen arteko gizarteratzea bideratzeko. 

Hori horrela, hauek dira landu nahiko genituzkeen helburuak:

· Harrera eta gizarteratze prozesua ahalik eta xamurrena egitea.

· Ikaslea gelako bizitzan integratzea.

· Ikaslea identitate anitza garatzen joan dadin bitartekoak jartzea.

· Hizkuntza berriarekiko jarrera egokia lortzea.

5.2. HELBURU HORIEK LORTZEKO ABIAN JARRIKO DIREN EKIMENAK:

Aipatu helburuak lortzeko, xxx-k bi motatako laguntza jasoko du: bata, gela arruntean tutore eta arloko irakasleek  eskainiko diotena eta, bestea, hizkuntza indartzeko gelan jasoko duena. Guztira, astean lau aldiz jasoko du xxx-k hizkuntza indartzeko irakaslearen laguntza eta saio bakoitza ordu bete ingurukoa izango da. Saio hauek hizkuntza indartzeko gelan zein gela arruntean burutuko dira.

Beti ere, malgutasunez jokatzen saiatuko gara, ikaslea gelatik irtetean  berarentzat esanguratsuak izan daitezkeen jarduera horiek gal ez ditzan. 

5.2.1. GELA ARRUNTAN:

xxx  ikaskideekin batera egongo da gelako giroan murgiltzen lagunduko dioten ikasgaietan: gorputz-hezkuntzan, plastikan, ingurunearen ezagueran, matematiketako jarduera batzuetan, atzerriko hizkuntzan eta tutoretzan. Klaseetako dinamikak berak eta metodologiak berak berdinen arteko elkarrekintza eta ahozkoa ez den komunikazioa bultzatzen dutela uste baitugu. 

Egia da, alabaina, ikasleak gelako martxa jarraitzeko berariazko estrategia batzuen beharra izango duela, ulermena ziurtatuko dioten estrategien beharra, hain zuzen ere. Hori dela eta, honakoak dira irakasleek ikasle honekin erabiliko dituzten estrategiak:

· Ikasleak oinarrizko informazioa ulertu duela eta, hitz egiten duenean, besteek entzuten diotela ziurtatzea.

· Inplikatutako pertsonari aurpegira begiratuz hitz egitea.

· Esaldi argi eta zuzenak erabiltzea, astiro hitz egitea eta komunikazioa zaila denean, adierazkortasunez, ondo ahoskatuz eta hizkuntza maila apala erabiliz hitz egitea.

· Hitzezko informazioa keinu edo irudiz laguntzea.

· Arretaz entzutea eta parte hartzea bultzatzea. Ikasleak zenbat eta gehiago hitz egin, orduan eta hobeto.

· Komunikazioa sustatzen duten ahozko jarduerak bultzatzea eta egoera informalak sortzea komunikazio testuinguru horretako hizkuntza barneratzen laguntzeko.

· Komunikazio ahalegin txikienaren aurrean ere, ulermena eta erantzun positiboa erakustea, ahaleginari eta esanahiaren negoziazioari berari garrantzia handiagoa emanez mezuaren zuzentasunari baino.

· Hizkuntzaren jabetze-prozesuari denbora ematea, ikaslearen ahozkotasuna bultzatuz, baina behartu gabe.

· Itzultzailearen laguntzaz baliatzea azalpenak errumanieraz emateko.

Badira, hizkuntza kontuak alde batera utzita, gela mailan burutzeko moduko ekimenak ere. Kasu honetan, xxx-k gelako martxa jarraitu eta bertan onartua sentitu dadin honako ekimenak jarriko ditugu abian:

            - Berdinen arteko tutoretza: ikasle berria beste ikaskideek egiten ez duten jarduera bat egiten ari denean, arreta iraunkorra eman behar zaio. Ezin da bazterrean utzi gehiengoari arreta eskaintzen zaion bitartean. Egoera horiei aurre egiteko modurik onena elkarlana eta maila berekoen arteko tutoretza dira.

            - Ikaslearen trebetasunak erakusteko egoerak sortzea: horrelakoak egokiak izan ohi dira ikaslearen autoestimua indartu eta beste ikaskideen begirunea lortzeko.

- Enbaxadore sistema: komeni da gelan enbaxadore sistema bat abian jartzea, ikasle berriari laguntza eman eta taldean sartzen errazteko.

Aipagarria da, azkenik, xxx-k astean behin, ostiraletan hain zuzen ere, itzultzailea izango duela egun osoan zehar eta horretaz ere baliatu beharko dugula irakasleok ikasleari buruzko informazioa eskuratu, edukiak indartu, ama hizkuntza sendotu, etab.erako.


5.2.2. HIZKUNTZA INDARTZEKO GELAN:

Hizkuntza indartzeko gelan hizkuntzari dagozkion alderdiak landuko dira, gelako zenbait eduki indartzeko aukera ere izango bada ere. Hizkuntzari dagokionez aipatu helburuak lantzeko horretarako espreski prestatutako sekuentzia didaktiko batzuetaz baliatuko gara. Aipagarria da, nolanahi ere, xxx-ren kasuan irakurketa-idazketa prozesua ere indartu beharko dela.

Helburuak  lantzeko erabiliko diren prozedurak, berriz, hauexek:

-  Agindu serie bat jarraitu.

- Ahoz gorako istorioak entzun, irudiak erabilita.

- Istorio baten pertsonaiak edo irudiak izendatu.

- Gertaerak sekuentziatu, irudietan edo gertaera ezagunetan oinarrituta.

- Gauzak identifikatu eta izendatu.

- Gai bati buruzko gauzak marraztu eta izendatu.

- Objektu ezagunak aurkitu irudi edo argazki batean.

- Esandako zenbakiak idatzi.

- Matematikazko buruketa sinpleak ebatzi.

- Olerki, aho-korapilo, abesti… motzak buruz ikasi.

- Eguneroko esaldi formulak buruz ikasi eta erabili.

- …

6. ESKU-HARTZE PLANAREN JARRAIPENA ETA EBALUAZIOA EGITEKO IRIZPIDEAK, PROZEDURAK ETA EGUTEGIA.

Normala denez, banakako esku-hartze plana berrikusi egin beharko da. Horretarako, aldian behingo bilerak antolatu beharko dira, ikasle berriaren eskolatze-prozesuaren inguruan ahalik eta informazio zehatzena lortu eta hezkuntzaren esku-hartzea egokitzeko. 

      Honakoak dira banakako esku-hartze planaren ebaluazioa eta jarraipena egiteko kontuan hartuko ditugun irizpideak, prozedurak eta egutegia. 

6.1.  EGUTEGIA: 

Printzipioz, ikastolak ikasleen ebaluaziorako zehazten dituen epeak errespetatuko ditugu: abendua, martxoa eta ekaina. Hala ere, ikaslearen jarraipena egiteko aldian behingo bilerak antolatuko ditugu, programa egokitu, aberastu edota dena delako aldaketak egin ahal izateko. 
6.2. PROZEDURAK:

Ikaslearen  ebaluazioa egiteko behaketa, nagusiki, eta baita  banakako lana ere hartuko ditugu oinarri. 

6.3. IRIZPIDEAK:

Ikaslearen balioestea egiteko ikasgai bakoitzerako, arlo sozial nahiz pertsonalarekiko  eta baita euskararen lanketarako ezarritako helburuak hartuko ditugu irizpide bezala.

Tolosan, 2005eko urriaren 27an

Irakasle tutorea, hizkuntza indartzeko irakaslea eta orientatzailea.

